
ᑐᓴᕋᒃᓴᑦ ᐱᕙᓪᓕᐊᔪᑦ 
ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ ᐃᒡᓗᖓᑦ ᑕᑯᒃᓴᐅᑎᑦᑎᓛᖅᑐᖅ ᓄᓇᕗᑦ 

ᖃᓄᐃᑦᑑᒻᒪᖔᕐᒥᒃ ᓄᓇᕐᔪᐊᕐᒧᑦ ᐱᙳᐊᕕᔾᔪᐊᖅᑐᖃᖅᑎᓪᓗᒍ 

ᐃᖃᓗᐃᑦ, ᓄᓇᕗᑦ (ᓄᕖᕝᕙ 17, 2009)  ᐲᑕ ᑕᑉᑐᓇ, ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓐᓄᓪᓗ, ᐅᓪᓗᒥᐅᔪᖅ ᐅᐱᒍᓱᑦᑐᓂ ᑐᓴᖅᑎᑦᑎᕗᖅ ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ 
ᐃᒡᓗᖓᓂᑦ - ᓄᓇᕗᑦ ᖃᓄᐃᑦᑑᒻᒪᖔᑦ ᑕᑯᒃᓴᐅᑎᑦᑎᕝᕕᐅᓛᖅᑐᖅ ᕚᓐᑰᕗᕐ-ᒥ 2010 ᐱᙳᐊᕕᔾᔪᐊᖅᑐᖃᓕᖅᐸᑦ 
ᐊᒻᒪᓗ ᑎᒥᒥᒍᑦ ᐊᔪᕈᑎᓕᓐᓄᑦ ᐅᑭᐅᕐᒥ ᐱᙳᐊᕕᔾᔪᐊᖅᑐᖃᓕᖅᐸᑦ.  ᓄᓇᑦᓯᐊᒃᑯᑦ ᐊᒻᒪᓗ ᔫᑳᓐ-ᒃᑯᑦ ᓄᓇᕗᑦ 
ᖃᓄᐃᑦᑑᒻᒪᖔᑦ ᑕᑯᒃᓴᐅᑎᑕᐅᓕᕈᓂ ᐃᓚᐅᓛᖅᑑᒃ ᑲᓇᑕᑉ ᐅᑭᐅᖅᑕᖅᑐᖓᑕ ᐃᒡᓗᖓᓂ, ᑐᑭᓯᒋᐊᕐᕕᖓᓂ. 

“ᑲᓇᑕᑉ ᐅᑭᐅᖅᑕᖅᑐᖓᓂ ᑐᑭᓯᒋᐊᕐᕕᒃ ᐃᒡᓗᖓᑦ ᐅᐸᒍᑎᒋᔭᐅᖃᑦᑕᓛᖅᑐᖅ ᓯᕗᓂᐊᒍᑦ 
ᐱᙳᐊᕕᔾᔪᐊᖅᑐᖃᕐᓂᐅᓴᑎᓪᓗᒍ, ᐱᙳᐊᕕᔾᔪᐊᖅᑐᖃᖅᑎᓪᓗᒍ ᐊᒻᒪᓗ ᑭᖑᓂᐊᒍᑦ 2010-ᒥ ᕚᓐᑰᕗᕐ-ᒥ 
ᐱᙳᐊᕕᔾᔪᐊᖅᑐᖃᖅᑎᓪᓗᒍ,” ᐅᖃᖅᑐᓂ ᑕᑉᑐᓇ.  “ᓇᒻᒥᓂᖁᑎᓖᑦ ᐱᕕᖃᕈᓐᓇᓛᖅᑐᑦ, ᓴᓇᙳᐊᖅᑕᐅᓯᒪᔪᑦ, 
ᐃᓕᖅᑯᓯᖅ ᐊᒻᒪᓗ ᑕᑯᕋᓐᓈᖅᑎᑦᑎᔪᑦ ᑕᑯᔭᐅᔭᖅᑐᕈᒥᓇᓛᕐᒪᑕ ᐃᓄᓐᓄᑦ ᓄᓇᕐᔪᐊᕐᒦᙶᖅᓯᒪᔪᓄᑦ ᑕᕝᕙᓂ 
ᑐᑭᓯᓂᐊᕐᕕᒻᒥ ᐊᒻᒪᓗ ᓂᐅᕐᕈᔪᒪᓕᖅᑎᑦᑎᒐᔭᖅᑐᑎᑦ ᐊᒻᒪᓗ ᐱᓕᕆᔪᒪᓕᕐᓗᑎᑦ ᓄᓇᕗᒥ ᓯᕗᓂᒥ.”  

ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ ᐃᒡᓗᖓᑦ ᓂᐅᕕᕐᕕᒐᓚᕈᓘᔭᖃᕐᕕᒻᒦᓛᖅᑐᖅ 602 ᐱᖓᓐᓇᖅ ᕼᐊᐃᔅᑎᖕᔅ 
ᐊᖅᑯᑎᖓᓂ ᓄᕗᐊᑦᑎᐊᖓᓂ ᕚᓐᑰᕗᕐ-ᒥ.  ᐃᓄᐃᑦ ᑕᑯᔭᖅᑐᕈᒪᓕᕋᔭᖅᑐᑦ ᐊᖅᓴᕐᓂᙳᐊᑦ ᖃᐅᒪᑎᑕᐅᓗᑎᑦ 
ᐃᒐᓛᒃᑯᑦ.  ᖃᐅᒪᑯᓗᐃᑦ ᑕᑯᔭᖅᑐᖅᑕᐅᒍᑎᑦ ᑐᑭᓯᒋᐊᕋᔭᖅᑐᑦ ᓄᓇᕗᑉ ᓴᓇᐅᒐᖏᓐᓂ, ᓇᒻᒥᓂᖃᕐᓂᖏᓐᓂ, 
ᐱᙳᐊᖅᑎᖏᓐᓂ, ᐃᓕᖅᑯᓯᕐᒥ ᑕᑯᕋᓐᓈᖅᑎᑦᑎᔨᓂᒃ ᐊᒻᒪᓗ ᓴᓇᙳᐊᖅᑎᖏᓐᓂ.  

ᑕᑯᔭᖅᑐᖅᑐᑦ ᐅᑭᐅᖅᑕᖅᑐᒧᑦ ᑐᑭᓯᓂᐊᕐᕕᖓᓄᑦ ᐃᓯᖅᑐᑦ ᑕᑯᒍᓐᓇᕋᔭᖅᑐᑦ ᐃᓄᒃᓱᒻᒥᒃ ᐃᓄᒃᓱᓕᐊᕆᔭᐅᓚᐅᖅᓯᒪᔪᑦ 
ᑕᖅᑭᕋᑖᕐᒥ ᓄᓇᕗᑦ ᑲᒥᓯᓇᒥᓂᖓᓄᑦ ᐲᑕ ᐃᕐᓂᕐᒧᑦ, ᐊᑐᖅᑐᓂ ᐅᔭᖅᑲᖏᓐᓂᒃ ᓄᓇᕗᒦᙶᖅᓯᒪᔪᓂᑦ, ᓄᓇᑦᓯᐊᕐᒥ, 
ᐊᒻᒪᓗ ᕗᕆᑎᔅ ᑲᓚᒻᕕᐊᒥ. 

ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ ᐃᒡᓗ ᑕᑯᒃᓴᐅᑎᑦᑎᒐᔭᕐᒥᔪᑦ ᑕᑯᕋᓐᓈᖅᑎᑦᑎᔨᒻᒪᕆᓐᓂᒃ ᓲᕐᓗ ᐊᒃᓱᒃ, ᐊᒻᒪᓗ 
ᑲᑕᔾᔭᖅᑎᓂᒃ, ᕿᓚᐅᔾᔭᖅᑎᓂᒃ, ᐊᒻᒪᓗ ᐃᓄᐃᑦ ᐱᙳᐊᕈᓯᖏᓐᓂ ᐱᙳᐊᕕᔾᔪᐊᖅᑐᖃᖅᑎᓪᓗᒍ.  ᑕᓚᕖᓴᒃᑯᑦ, 
ᓈᓚᐅᑎᒃᑯᑦ ᐊᒻᒪᓗ ᖃᕋᓴᐅᔭᖅᑎᒍᑦ ᐱᕙᓪᓕᐊᔪᓕᕆᔨᐅᔪᑦ ᖃᓄᐃᓕᐅᕈᑕᐅᔪᓂᒃ ᐅᓂᒃᑲᐅᓯᖃᖃᑦᑕᕋᔭᖅᑐᑦ ᐊᒻᒪᓗ 
ᑕᑯᕋᓐᓈᖅᑕᐅᔪᓐᓇᕐᓗᑎᑦ ᐱᕙᓪᓕᐊᔪᓕᕆᕝᕕᖓᓂ. 

ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ ᐃᒡᓗ ᓴᓇᙳᐊᒐᐃᑦ ᑕᑯᔭᒐᖃᕐᕕᖃᕋᔭᖅᑐᖅ, ᐅᓂᒃᑳᕐᕕᖃᕐᓗᓂ ᐊᒻᒪᓗ 
ᑕᑯᒃᓴᐅᑎᑦᑎᓗᑎᑦ ᑕᐃᔭᐅᓪᓗᓂ “ᐅᑭᐅᖅᑕᖅᑐᖅ ᐅᓪᓗᒥ” ᓴᖅᑭᔮᖅᑎᑕᐅᒐᔭᖅᑐᑦ ᐃᓅᓯᖃᖅᑐᑦ, ᓂᐅᕐᕈᔪᑦ ᐊᒻᒪᓗ 
ᐱᓕᕆᐊᖃᖅᑐᑦ ᓄᓇᕗᒥ.  ᓇᒻᒥᓂᖃᖅᑐᑦ ᑐᑭᓯᓂᐊᕐᕕᖃᕋᔭᕐᒥᔪᑦ ᐱᖓᓱᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓃᙶᖅᑐᑦ. 

ᑲᓇᑕᑉ ᐅᑭᐅᖅᑕᖅᑐᖓᓂᒃ ᑐᑭᓯᓂᐊᕐᕕᒃ ᐃᒡᓗ ᒪᑐᐃᕈᒫᖅᑐᖅ ᑎᓰᕝᕙ 8, 2009-ᖑᓕᖅᐸᑦ.  ᒪᑐᐃᖓᓂᖃᕐᓗᓂ ᒫᑦᓯ 
31, 2010-ᕈᕋᓱᐊᕐᓂᖓᓂᒃ.  ᐱᙳᐊᕕᔾᔪᐊᖅᑐᑦ ᐱᒋᐊᓛᖅᑐᑎᑦ ᕖᕝᕗᐊᕆ 12, 2010.   

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

